
paidbah bad pynlong ruh ka jingtest ei
khlem donkam jingsiew ha kylleng ki san
tylli ki distrik jong ka jylla.

Kine ki jylla ki kynthup ïa ka East Khasi
Hills, Ri Bhoi, East Garo Hills, West Garo
Hills bad ka South Garo Hills kiba ka
jingdon ki nongshong shnong ba ïoh ïa kane
ka jait jingpang ki kham bun.

Lyngba kane ka rukom treikam bad na
ka jingtest ïa ki lak ngut ki nongshong
shnong, ka tnad ka la lap ba ki don haduh
884 ngut ki briew kiba don ïa utei u khniang
jingpang kiba mynta ki don ha ka jingshah
sumar.

Dang shen, ka sorkar jylla ka la shim
kumba 4500 ngut ei ei ki nongpang TB ha ka
jylla hapoh ka  “Meghalaya Comprehensive
TB Care” ban kylla long ka “Universal Ni-
kshay Mitra”. Ka Meghalaya mynta ka kylla
long ruh kawei naki jylla kaba ai ïa ka
jingkyrshan pisa ïa ki nongpang TB bad sha
ki bahaiing ryngkat ki jingbam ba tei kiba
shongdor kumba 2,000 tyngka shi bnai.

Haba kren bad u Mawphor,  ka Dr. AJ
Rynjah, Assistant Programme Officer jong
ka National Tuberculosis Elimination
Programme (NTEP) ka la ïathuh, “Ha u snem
2024 ngi ïoh kumba 4,578 ngut kiba ïoh ïa
une u khniang jingpang bad na kine bun
kiba la khlain bad ka jingdon kiba koit ka
long kumba 85 persen.”

Shuh shuh haba jubab pat halor ka
jingkylli, ka la ong ba na kine kiba khlad
kin don eh tang kumba 4-5 persen bad ïathuh
ba kane ka la neh mynta la kumba saw san
snem ei ei.

Ka Dr. Rynjah ka la ïathuh ruh ba lada
phai sha u snem 2025 ki la ïohi ba kane ka
jingpang kala nang hiar shuh shuh khamtam
haba ïadei bad ka jingdon kiba ïap na kane
ka jingpang.

Haba jubab pat halor ka jingkylli, ka la
ïathuh ba kumba long haduh mynta hi, ka
East Khasi Hills ka dang dei ka distrik kaba
hakhmat eh kaba don kham bun kiba pang
TB namar kadei ruh ka distrik kaba la heh
bad bun tam ki nongshong shnong. “Kane
kadei ka distrik kaba bun eh ki nongpang
TB namar kadei ruh ka distrik kaba bun
tam ki nongshong shnong kaba la kot palat
10 lak ngut,” ka la ong da kaba bynrap ba
lada nujor bad kiwei ki distrik ka rukom im
ruh ka la kham pher khamtam  bad ka
jingkhapngiah.

Paw ka Meghalaya kum ka jylla ba khlaiñ tam ban
ïakhun pyrshah ïa ka jingpang TB, 85% kiba koit

Haba batai bniah, ka Dr. Rynjah ka la
ong ba ka daw kaba pynlong ïa ki paidbah
ban ïoh ïa kane ka jingpang ka don bun
bha. “Ka jingduna ha ka rukom bam ïa ki
jingbam kaba tei ruh kadei shi bynta kaba
pynlong ïa ki paidbah ban ïoh ïa kane ka
jingpang namar kim don ïa ka bor met ban
ïaleh pyrshah ïa ki khniang jingpang.
Nangta lada ki sah ïa bun ha iwei i kamra
kumta lada iwei i jyrhoh bad don ïa kato ka
jingpang te baroh kin ïa bit lang ïa kata ka
jingpang. Kane kadei shi bynta na ka
jingban ka jingduk jingkyrduh kaba long
ka daw,” ka la ong.

Nalorkata, la ïathuh ruh ba ki don ruh
ki khep ba kito ki briew kiba don ïa kiwei
ki jingpang kiba lah ban ïoh ïa kane ka
jingpang TB namar ka met jong ki ka tlot.

Shwa kane, ka Myntri ka Koit ka Khiah
jong ka Sorkar Jylla ka la ai ka jingïaroh ïa
ki nongtrei jongka tnad kiba la aiti met bad
mynsiem ha ka jingïakhun pyrshah ïa kane
ka jingpang da kaba trei lang ryngkat
ryngkat bad ka imlang sahlang khamtam
eh bad ki shnong ki thaw.

 Ka Myntri ka la ai ruh ka jingïaroh ïa
ki 625 tylli ki shnong kiba ym don satia
kiba pang TB. Halor kane ka ong ba kane ka
long ka khubor kaba kongsan ban
pynphriang ba kumno ka jingïatrei lang ki
shnong ryngkat bad ki bor sorkar ka wanrah
ïa u soh uba thiang.

Ha kajuh ka por ka Myntri ka pyntip
ruh ba mynta ka sorkar jylla bad ka sorkar
pdeng ki ai kumba 3000 tyngka ïa kito ki
nongpang TB ba kin lah ban thied ïa ki
jingbam ba tei ïa ka met khnang ba kin lah
ban koit  kham kloi ryngkat ryngkat ka
jingdih tista ïa ki dawai.

“Kaba kongsan hi kadei eh ka jingdih
tista ïa ki dawai bad ka jingsumar ïalade
nalor ki jingbam kiba tei,” ka la ong.

Ha kane ka sngi la ïoh ruh ïa ka khubor
kaba ai mynsiem na uwei u samla uba la
koit na ka jingpang TB, u samla A Nengnong
uba la ong ba watla katei kadei ka jingpang
kaba shyrkhei hynrei kadei pat kaba lah
ban sumar lada lap bad phah sumar kloi
kumba leh ma u.

Ka la don ruh ka jingsam ïa ki khusnam
sha kito ki shnong kiba la lait na ka jingpang
TB bad ruh sha ki distrik kiba la trei borbah
ha ka jingïakhun pyrshah ia kane ka
jingpang.

Na ka tnat Revenue, leit buddien ka HFU ban pyllait
kham kloi ïa ki jingïarap sha ki nongrep

Mawkyrwat, Lber 24: Ka seng jong ki nongrep kaba la tip
kum ka 'Hills Farmers Union' (HFU) da ka jingsngewkhia
na ka bynta ki nongrep ka la leit ïakynduh ïa ki heh ophisar
ka tnat Revenue jong ka tnad ophis jong ka kam-rep kam-
riang ha Shillong ban ïakren halor kane ka mat ba ïadei
bad ki nongrep ha kaba ki la lap ruh ba ki don ki nongrep ki
bym pat ïoh ïa ki jingïarap wat hadien ka jingïaid lynti la
lai snem eiei.

Lah ban kdew ba kane ka jingleit ïakynduh jong ki
nongïalam ka HFU ka dei hadien ka jingud jingnam jong ki
nongrep halor ka jingpynslem jong ka Sorkar Jylla ban
pyllait ïa ki lad jingïarap ne ka relief sha ki nongrep kiba la
shah pynjot noh ïa ki lyngkha rep bad kumjuh ki jingthung
jingtep ha ki bor jong ka mariang.

U Bah Commander Shangpliang uba dei u President
ka Hills Farmers Union (HFU) Central Body, haba kren ha
ki lad pathai khubor, u la ong ba hadien ka jingïakren bad

ïamir jingmut bad ki heh ophisar ka tnad ophis jong ka
kam-rep kam-riang la sngewthuh ba ki don shibun ki bynta
ba ka sorkar ka hap ban pynbiang khamtam eh ha kaba
ïadei bad ki kot ki sla ban ïaid katkum ka rukom ba dei ban
leh, bad kumjuh ruh ba ka donkam ïa ka jingmynjur jong
ka State Executive Committee (SEC) ha shwa ban phah sha
ki Deputy Commissioner jong ki distrik ba kin pyllait ïa ka
pisa sha kiba dei hok ban ïoh ki lad jingïarap.

Namarkata, ka Hills Farmers Union (HFU) lyngba u
President ka kyntu ïa ka sorkar ba kan pynkloi ban
pynbiang ïa ki kot ki sla katkum ka jingdonkam ka ophis
bad kumjuh ïa ka SEC ne ka State Executive Committee ba
ka dei ban shong wut wut khnang ba yn lah ban pyllait noh
kham kloi ïa ki jingïarap sha ki nongrep ha kylleng ka
Jylla khnang ba kane kan long shisha ka jingïarap ïa ki
nongrep ba la shah ktah ha ki bor ka mariang ha ki snem ba
la leit noh.

Pynkup burom ki
shipai Assam

Riffle ïa ki shipai
ba la shongthait

Shillong, Lber 24: Ka
kynhun shipai Assam Riffle
kaba dei ka kynhun shipai
ba la rim tam ha ka Ri India
ka la pynlong ïa ka jingleh
burom ïa ki shipai kiba la
shongthait na ka kam hadien
ba ki la ai ka jingshakri ban
ïada ïa la ka jong ka ri kum
ki shipai.

Ha kane ka
jingpyndonburom ïa ki
shipai kiba la shongthait
kiba la lenlade na ka bynta
ka ri kum ka jingburom ïa ki
la pynlong bun ki jingleh
kyrpang da kaba buh
syntiew ha u mot ba la shan
kyrpang na ka bynta jong ki
kum ka jingburom bad ha
kane sngi la kynmaw burom
ïa ki kam kiba khraw.

Ka kynhun shipai
Assam Riffle haduh mynta
ka dang don 97,264 ngut ki
shipai kiba la shong thait,
ban peit ïa ka jingdon kam
jong ki, ki don 587 tylli ki
jaka ha baroh ki jylla jong
ka Ri India bad 35 tylli ki
ophis ban peit ïa ka
jingtreikam na ka bynta kiba
la shong thait bad lai tylli ki
ophis kiba peit tang ban siew
ïa ka bai bam tynmen.

Ha kane ka jingpyndon
burom ki shipai kiba la
shong thait kiba la wan ban
ïa shim bynta ki long 118
ngut kiba dei na kane ka
jylla Meghalaya, ïa kane ka
sngi la pynphuh da ka
jingdonlang u Lt Gen Vikas
Lakhera, AVSM, SM, DG
Assam Rifles kum u kongsan
bad ha ka jingkren ka jong u
la ai ka jingïaroh ïa baroh
kiba la noh ïa ka bynta ka
jong ki ha la ki bynta bynta.

La pyntikna ba ki don haduh 19 tylli ki
shnong kiba la lait na ka jingpang TB

Dawa ka JSM ban buh biang ïa ka Exam Centre CUET ha Jowai
Jowai, Lber 24: Ka Jaiñtia
Students' Movement (JSM)
Western Region ka la phah
syndon da ka jingthoh sha u
Myntri ka tnad pule puthi ka
sorkar jylla u Rakkam A.
Sangma lyngba ka ophis u
Deputy Commissioner, halor
ka nongrim ban dawa buh
biang ïa ka Exam Centre
CUET ha Jowai.

Halor kane ka JSM ka
kwah ban buddien biang ïa

kane ka kam naduh ka 18/
01/2024 ban dawa na ka
sorkar ban don ïa ka Exam
Centre ha Jowai na ka bynta
ka Exam CUET (UG) bad ïa
kiwei pat ki Central Exami-
nation.

Kane ka Centre ban
ïakhun ïa ka Exam CUET
(UG) na ka bynta ban ïoh leit
pule Bachelor Degree ha ki
College Sorkar bad kiba
ïasoh bad ka NEHU, kan

pynsuk ïa ki samla na ki
thaiñ nongkyndong da kaba
kim donkam shuh ban leit
ïakhun shaduh Shillong.

Shuh shuh ka seng ka
ong ka jingdon ka Exam Cen-
ter ha Jowai kan ïarap ïa ki
samla pule ban ïoh ïakhun
ïa ka exam NEET, CUET
(UG) kumba long ha u snem
2024.

Ka seng ha ka jingïakren
bad u Deputy Commissioner

ka West Jaiñtia ula kular
ban shim khia ïa kane ka
jingdawa ban pynïoh biang
ïa kane ka Centre Exam ha
Jowai, khnang ba ki samla
napoh Jaiñtia kin ïoh lad
ban thoh Exam ha Jowai. Ïa
kane ka shithi ka seng ka la
phah lang sha ka National
Testing Agency (NTA) bad
sha u Director of School
Education and Literacy,
Meghalaya.

Jowai, Lber 24: Shi bynta
na ka 'World Tuberculosis
Day' ka ophis District Tuber-
culosis Control, West Jaiñtia
Hills District, Jowai ka la
pynlong da ka prokram ha
District Library Mynthong,
Jowai halor ka phang kaba
ong "Yes, We Can End TB:
Commit, Invest Deliver", ha
kaba ka Additional Deputy
Commissioner kong D.V.
Lyngdoh ka la long ka
kongsan.

Haba ai jingkren ka
kong Lyngdoh, ka la
pynsngew halor ka
jingdonkam ban lap kloi ïa
kane ka jingpang kaba don
ha u ne ka briew, da kaba ong
ïa kane ka jingpang lah ban
pynkoit ïa ka da kaba dih
tista ïa ki dawai katkum ka
por ba la buh da ki Doctor.

Ka la pynshlur ïa ki
khynnah skul ba kin long
kiba sumar bha ïa ka koit ka
khiah da kaba sdang shwa ïa
ka jingleh khuid nalade, ban
bam ki jingbam ba tei met
bad ban im ka jingim kaba
shait ba khlaiñ.
Ka kong Lyngdoh ka la kyntu
ruh ïa ki nongïalam shnong,
ki nongtrei ka koit ka khiah
bad ki jaka ai jinghikai ba
kin ïatreilang na ka bynta
ban ai jinghikai halor kane
ka jingpang TB. Ka la
pynsngew ba ka jinglap kloi
ïa kane ka jingpang ha u
briew lyngba ki checkup ka
lah ban ïada ïa ka
jingsaphriang jong ka
jingpang.
 Ka Dr. Ns. C. Tariang,
MOTC Jowai TU, Panalair,
Jowai, ha ka jingkren ka la
pynsngew halor ka
jingdonkam ban pynduh
jaitnoh shi syndon ïa kane ka
jingpang, na ka liang ka
sorkar India ka la buh ïa ka
thong ban pynduh jait ïa
kane ka jingpang TB hapoh
une u snem 2025.

Ka la ai khublei ïa ki
nonghikai, ki khynnah skul
bad ki nongsumar kiba la

mih shakhmat ban
pynsngew paidbah
shaphang ka jingrakhe ïa
kane ka prokram kum ka dak
ban ïakhun pyrshah ïa kane
ka jait jingpang hapoh ki Ri
jong ka pyrthei.
Na ka liang Dr. L.
Marbaniang, Nodal officer,
National Tuberculosis
Elimination Programme
(NTEP),  East Jaiñtia Hills,
la batai shaphang ki dak ki
shin jong ka jingpang bad ki
lad jingsumar kiba donkam
ban leh mardor.
Ha kane ka sngi ka ophis Dis-
trict Tuberculosis ka la leh
burom ïa ki nongtrei ka koit
ka khiah kiba dei napoh ka
West bad East Jaiñtia Hills
kiba la trei shitom ban
ïakhun pyrshah ïa kane ka
jingpang ha ki bynta bapher
bapher.

La sam ruh ïa ki
khusnam ïa ka nam Best
Treatment supporter la ïoh
da ka Baita Lapasam na ka
Barato PHC bad ka Deciple
Pychiang na ka Sutnga CHC.
Ïa ka nam Best Lab. Techni-
cian la ïoh da u Margeet
Lyngdoh na Dawki PHC bad
ka Wanrika Sutnga na
Khliehriat Civil Hospital. Ïa
ka nam Best performing
ASHA la ïoh da ka Jenitris
Lamare na Barato PHC, ka
Amalia Lakiang na
Lookyrwiang UHC bad ka
Kimeri Bareh na Jalaphet
HWC, Sutnga CHC. Katba ïa
ka nam Best MLHP la ïoh da
ka Darihun Kharjahrim na
Barato PHC bad ka Sumarlin

Laloo na Iongkaluh, HWC,
Pamrapaithlu PHC.
Shi bynta na kane ka
prokram ka District Tuber-
culosis Center, Jowai ka la
pynlong ruh ïa ka jingïakop
dro dur halor kane ka phang,
ha kaba ka Sanly Chyrmang
na ka Children's Home Girls,
Jowai ka la wan ba
nyngkong, ka Sanwaka
Challam na Children's Home,
Jowai bad ka Nangbah
Nangjngi na Children's
Home, Jowai kila wan ba ar,
katba Resolve Dhar na
Chilliangraij SSA School,
Jowai bad Ibakordor Hadia,
na Dulong SSA UP School
kila wan ba lai.
 Ha kane ka sngi la pynlong
ïa ka jingïaid surok (rally)
kum shi bynta ban
pynsngewthuh paidbah
shaphang kane ka jingpang
kaba la sdang na madan
Dulong, Jowai bad pynkut ha
District Library Mynthong,
Jowai. Na ka liang ki
khynnah skul kiba rahlang
ïa ki jingthoh ha ki Placard
ha ka jingsynran lang ki
nonghikai bad ki nongtrei
ka koit ka khiah.
 Ïa ka Best Placard la jop da
ka Loompyrdi Iongpiah, UPS
ba ar ka Pohmusiang UP
School bad ba lai ka Dulong
SSA Up School. Shuh shuh
la pynsngew ba ki don haduh
19 tylli ki shnong napoh ka
West and East Jaiñtia Hills
ba la pyntikna kum ki
shnong kiba la lait na kane
ka jingpang TB na ka bynta
ki snem 2023- 2024.

Tam met ïap ki
pulit Ladrymbai

Khliehriat Lber 24: Ki pulit
jong ka Ladrymbai Outpost,
hynnin ka sngi ha ka por
kumba 7 baje mynstep ki la
leit  tam ïa kawei ka met ïap
jong uwei u briew na
Ladrymbai Datsimpeiñ narud
ka surok NH-6 Ladrymbai, u
tei u briew la antad ba u la
don 55 haduh 60 snem kyrta.

Ki pulit ki la leit buh ïa
ka met ha ka jaka buh met
ïap ha Khliehriat Civil hos-
pital ban leh ïa ka post
mortem bad haduh ba thoh
ïa kane ka khubor ym pat
shym don ba wan kam trai ïa
ka met, la ong ba lada don
kino kino kiba don jingtip
shaphang utei u briew ba ïap
kin sngewbha ban phone ha
u number 7005972715.

Buh tarik khatduh ka
Sorkar ban pynïasoh
ïa u Aadhaar bad ka

Card Rashon
Amlarem, Lber 24: Ka
Sub-Divisional Officer
(Supply), Amlarem Sub-Di-
vision ka la pynbna
paidbah ba katkum ka
hukum ba la pynmih da ka
Sorkar India, Department of
Food & Public Distribution,
Ministry of Consumer Af-
fairs, ka sorkar ka la
pynjlan bad ai por ban shon
Aadhaar bad ban pynïasoh
ïa u Aadhaar bad ka Rashon
Card bad ban pyndep ruh
ïa ka e-KYC naduh 30 tarik
u June, 2017 haduh 31 tarik
u lber 2025.

Ka jingailad jong ka
Sorkar ka long khnang ba
kan nym long ka
jingduhnong ïa ki nongbam
khaw Rashon (NFSA) bad
mynta la ai por khatduh ïa
ki nongbam Rashon ba kin
pynïasoh noh ïa u Aadhaar
jong ki bad ka Rashon Card
bad ban leh ïa ka e-KYC
tang haduh ka 30 tarik u
Jylliew 2025, hadien kata
kito ki bym pynïasoh ïa u
Aadhaar bad ka Rashon
Card jong ki, kin nym ïoh
khaw shuh.

Bthah u Myntri ban pyndep kloi ïa ki jingtei ïingskul ba dang sahteng ha ka jylla
Shillong, Lber 24: U Myntri ka Tnad Pule Puthi Rakkam
A Sangma ha ka sngi Nyngkong, ula shong bishar kam halor
ki project tei ïingskul ba dang sahteng ha kylleng ki jaka ka
Jylla bad bthah ba dei ban pyndep kloi noh ïa ki.

Ha kaba ïadei bad kane haba ïakren bad ki nongthoh
khubor hadien ka jingïalang, u Rakkam ula ong, "Ngi la
shong bishar kam ïa baroh ki project ba sahteng. Ngi la
bthah ïa ki ophisar bad ki agency ba pyntrei ba kin pynkloi
noh bad pynthikna ba kin dep noh kloi katba lah".

La ong ba kine ki project ba dang sahteng ki kynthup
ïa ka jingtei jong ka Science & Commerce College ha
Mawphlang, Mahendragrank, Patharkhmah, Rongjeng, DIET
ha Williamnagar bad Polytechnic ha ki District kum ka
South Garo Hills, West Jaiñtia Hills, West Khasi Hills, East
Garo Hills bad Ri-Bhoi district.

Na ka liang jong u Myntri u la ong ba ki don ki daw
bapher bapher halor ka jingslem bad katto katne ki dei
namar ka jingslem ban pyntrei na ka liang ki contractor
bad don ruh namar ka kam jaka puta.

"Ki jingpyrshang ki la ïaid shaid shaid ban pynbeit
noh ïa baroh kine ki jingeh ba ïakynduh," pyntip u Myntri.

Halor kane u Rakkam ula pyntip ba na ki 38 tylli ki
Eklavya Model Residential Schools (EMRS), lai tylli -

Mawkynrew, Khararshnong, Laitkor bad Rongra - ki
ïakynduh jingeh ha ka jaka ïa kaba la bthah ïa ki Deputy
Commissioner bad ki Block Development Officer (BDO) ba
kin ïakren bad ki trai jaka bad ban pynbeit noh kham kloi
ïa ka kam.

Ha kaba ïadei bad ki 13 tylli ki EMRS u la ong ba ki la
don ha ki kyrdan bapher bapher jong ka jingpyntrei bad 16
tylli ki la don ha ka kam ban khot tender ïa kaba ka sngi ba
khatduh la buh ban long ha ka 25 tarik Lber bad 7 tylli ki
dang don ha ka jingpynkhreh ïa ki kot ki sla kiba donkam.

"Hashuwa kane, ïa ka kam la aiti sha kawei ka agency
na Manipur ha u 2019-20 hynrei ka Sorkar Jylla ka la thoh
sha ka Ministry bad ka Ministry ka la ai biang ïa ka kam sha
ka Sorkar Jylla ba kan pyntrei ïa ki EMRS" bynrap u Myntri.

Hapoh ka Mission Education, u Myntri u pyntip ba
1608 tylli ki skul ki la ïoh ïa ka mang tyngka ban tei pynbha
ïa ki ïingskul.

"Ha kiba bun ki district  ka jingtei pynbha ïa ki skul ki
la dep hynrei sngewsih ban ong ba katto katne ki jaka kum
ka Mawsynram, Mylliem (EKH), bad Khliehriat (EJH),
Amlarem (WJH), Umsning (Ri-Bhoi) Mawthadraishan
(EWKH)-ki kam kin dang sdang bad ngi la shong bishar ïa
kane mynta ka sngi," ïathuh u Myntri.

30 tarik yn kyntang Bishop ïa u  Fr. Bernard Laloo,
yn sakhi lang u Nongmihkhmat jong u Pope

Shillong, Lber 24 : Ka jingpynkyntang Bishop ïa u Rev. Fr.
Bernard Laloo kan long ha kane ka sngi u Blei, ka 30tarik Lber
2025 ha Madan Kalbari jong ia u kan long ha ka 30 tarik u Lber
2025 ha Madan Kalbari Cathedral   Parish Laitumkhrah.

Kumban shu pynkynmaw, dei ha ka 08tarik u Rymphang
mynta u snem u Pope Francis u la thung ïa u Rev. Fr. Bernard
kum u Auxiliary Bishop jong ka Jylla Niambah Shillong.

Kum ka jingpynkhreh na ka bynta kane ka jingpyntang
Bishop kaban long ha ka 30tarik, na ka liang ki dkhot jong ka
Episcopal Ordination Committee ba kynthup ïa u Fr. Gerald
Khongjee bad Bah Bedarius Shylla haba kren bad ki lad pathai
khubor ha Shillong Press Club ki la ïathuh ruh ba ha kane ka
sngi yn sa don lang ruh naduh u Nongmihkhmat jong u Pope
Francis sha India bad Nepal, u Most Reverend Leopoldo Girelli
nalor ki Bishop jong ka thain shatei lam-mihngi jong ka Ri na ki
15 tylli ki Jylla Niam nalor ki Lyngdoh bad ki riewniam.

La pyntip ruh ba ka jingkyntang Bishop kan sdang da
ka Mass Bakhuid ha ka por 10:00 baje mynstep bad ha ka
por 1:30baje nohphai sngi kan don ka Jingmane Sakramen
bad hadien kane pat kan sa don ka prokram leh burom ïa u
Bishop thymmai.

Shwa kane, ki la ïathuh ruh ba u Rev. Fr. Bernard u dei u
khun khatduh na ki 11 ngut ki khun jong i Kong Auila Imai
Laloo bad Bah Pius Prel Shabong (Bam Kwai ha Dwar u Blei).

La kha ïa u Fr. Bernard ha ka 16 tarik u Jylliew 1976 ha ka
shnong Laitlyngkot. U la pyndep ïa ka kyrdan pule BA Honours
ha ka Political Science ha u snem 1999, Bachelor of Education
ha u snem 2007, MA   Sociology ha u snem 2009, Post Graduate
Diploma in Councelling ha u snem 2016. U dei ruh u nongthaw
jingrwai niam uba tbit, u nognthohkot  bad ula pynmih ruh
katto katne tylli ki phlim Khasi kum ka ‘Synshar Ka Jot’ bad
‘Hato shano kan ïalam’.

La pynkyntang Lyngdoh Sohblei ïa u Fr.Bernard ha ka 30
tarik u Ïaïong 2006 ha Parish Laitlyngkot . Hadien ka
jingpynkyntang Sohblei u la trei kum u Lyngdoh Synrop ha
St.Paul Parish, Upper Shillong ha u snem 2006 bad 2007, u la
long kum u Administrator ha Christ King College ha u snem
2008, u Prefect of Studies ha St.Paul’s Apostolic School Upper
Shillong ha u snem 2009 haduh 2015.

U la bat ruh kum u Principal jong ka Divine Savior Higher
Secondary School  Laitumkhrah ha u snem 2016,  u Director
jong ka Social Service Center Shillong naduh u snem 2017
haduh 2021, u Board Member jong ka Caritas India naduh u
snem 2021 haduh 2024,  Parish Priest jong ka Cathedral Parish
, Laitumkhrah naduh u snem 2022 haduh mynta bad u dei ruh
u Chancellor jong ka Jylla Niambah Shillong.

Ha kajuh ka por la bynbeit ruh ïa ki jaka pynieng kali na
ka bynta kito ki kali ba wan na ka Jylla Niam Nongstoin, Jowai
bad kiwei ki jylla na ka thain shatei lam-mihngi jong ka Ri.

La pyntip ba na bynta ki kali kiba wan na ki thain Jowai
bad kiwei ki jaka ba wan na kajuh ka surok la pynbeit ba ka
jaka pynieng kali kan long ha - Madan Nongthymmai; St.

Edmund's School bad College campus; Holy Cross Broke Dene
Campus; Shi liang na ka surok ban leit sha Fruit Garden; Don
Bosco Technical School, Laitumkhrah; Don Bosco Mini Sta-
dium ,Laitumkhrah; STC Campus : Anton Hall, Laitukhrah; St.
Mary's Campus, St. Margaret's Campus; Nirmali Convent; Holy
Cross Convent, Christ King College, Laitumkhrah, bad shiliang
jong ka surok ban leit sha ka jaka ieng kali ha Upper Colony,
bad sha DSEL.

Na bynta ki kali kiba wan na ka thain West Khasi Hills
bad Ri Bhoi la pynbeit ba kin ieng ha -Shiliang na ka surok All
India Radio; shiliang ka surok Lower Lachumiere; shi liang ka
surok Hydari park lynter shaduh Seven Set School; Shilliang
ka surok bah National Highway ha Barik point, shi liang surok
na MBOSE ophis shaduh MPSC office; Ka jaka ieng kali ha
Loreto School, nadien ka Christ King College, Hopkinson's Road;
bad ha Madan Malki.

Rakhe kyrpang ka WKH ïa ka sngi kiba pang TB
Nongstoiñ, Lber 24: Ïa ka
sngi kyrpang na ka bynta ban
rakhe ïa kiba don ka
jingpang TB, la pynlong da
ka ophis jong ka District Tu-
berculosis Office ryngkat ka
District Medical Health Of-
ficer West Khasi Hills ha Hall
jong ka St Francis College.
Ha kane ka jingïalang ba
kyrpang la donlang ruh da u
MLA jong ka Nongstoiñ u
Bah Gabriel Wahlang kum u
kongsan, nangta u Bah V.
Swer kum u symbud
kongsan.

Haba ai jingkren ha ka
jingïalang u Bah Gabriel
Wahlang MLA, u la ong ba
ka jingpynkut ïa ka jingpang
TB ka dei ka jingïatreilang
jong baroh. Ka por ka dei ban
pynsngewthuh ba kiba pang
TB kim dei shuh ban sngew
marwei, hynrei ki dei ban
don ka mynsiem ban
ïatreilang bad kita kiba don
bynta ban sumar bad ai ha
ki ïa ka jingkoit jingkhiah ba
pura.

Ban rat diengkhong ka
donkam ïa ka jingshimkhia
na baroh ki liang, namar ki

doctor lane ki nongtrei kim
lah ban shu leit hi sha man
la ki shnong lymda dei ka
jingïatreilang jong kiba
haïing hasem bad khamtam
ki bor shnong. Ka rukom bam
bad ki jingbam kiba tei met
ki dei kiba kongsan nalor
kaba dih ki dawai, u la ong.

"Hooid katkum ki
jingshitom ki don kiba
donkam dih dawai haduh shi
snem ne palat ïa kata ruh,
hynrei kaba kongsan ka long
ba ki nongpang ki dei ban
ïatreilang bad aiti ïalade
ryngkat bad ki doctor kiba
sumar ban pynïoh pat ha ki
ïa ka jingkoit jingkhiah.

Kiwei kiba la ai
jingkren pynshai bad batai
bniah, ki kynthup ïa i Dr
Mrs M. Sohliya DMHO, Dr
R.H Basaïawmoit DTO
WKH, Bah V.Swer ADC kum
u symbud kongsan, na ka
liang ka College bad la sam
ruh ïa ki khusnam sha ki
nongïalam shnong jong ki
shnong ka West Khasi Hills
kiba ki shnong jong ki, ki la
lait phar na kane ka
jingpang TB.

